
MOZZJONI GĦAL RIŻOLUZZJONI TAL-PARLAMENT EWROPEW

li fiha r-rakkomandazzjonijiet tal-Parlament Ewropew lill-Kunsill, lill-Kummissjoni u 
lis-Servizz Ewropew għall-Azzjoni Esterna dwar in-negozjati rigward il-Ftehim ta' 
Assoċjazzjoni UE-Azerbajġan

(2011/2316(INI))

Il-Parlament Ewropew,

– wara li kkunsidra n-negozjati li għaddejjin bejn l-UE u l-Azerbajġan dwar il-Ftehim ta’ 
Assoċjazzjoni,

– wara li kkunsidra l-Konklużjonijiet tal-Kunsill dwar l-Azerbajġan tal-10 ta' Mejju 2010, li 
fihom ġew adottati d-direttivi għan-negozjati,

– wara li kkunsidra l-Ftehim ta' Sħubija u ta' Koperazzjoni (PCA) bejn l-Azerbajġan u l-
Unjoni Ewropea, li daħal fis-seħħ fl-1 ta' Lulju 1999,

– wara li kkunsidra l-Pjan ta’ Żvilupp tal-Politika Ewropea tal-Viċinat (ENP) adottat fl-
14 ta’ Novembru 2006, 

– wara li kkunsidra d-Dikjarazzjoni ffirmata mill-Presidenti tal-Armenja, tal-Azerbajġan u 
tal-Federazzjoni Russa fit-2 ta’Novembru 2008 f'Moska, 

– wara li kkunsidra d-Dikjarazzjoni Konġunta maħruġa mis-Summit tas-Sħubija tal-Lvant li 
sar fi Praga fis-7 ta' Mejju 2009,

– wara li kkunsidra l-konklużjonijiet tal-Kunsill għall-Affarijiet Barranin tal-
25 ta' Ottubru 2010 dwar is-Sħubija tal-Lvant, 

– wara li kkunsidra d-Dikjarazzjoni Konġunta dwar il-Kuritur tal-Gass tan-Nofsinhar 
iffirmata mill-President tal-Azerbajġan u mill-President tal-Kummissjoni fit-
13 ta’ Jannar 2011,  

– wara li kkunsidra d-Dikjarazzjoni Konġunta maħruġa mis-Summit tas-Sħubija tal-Lvant li 
sar f'Varsavja fid-29-30 ta' Settembru 2011,

– wara li kkunsidra r-riżoluzzjonijiet tiegħu dwar l-Azerbajġan, b’mod partikolari dik tat-
12 ta' Mejju 2011, 

– wara li kkunsidra r-rapport finali tal-OSCE/ODIHR dwar l-elezzjonijiet parlamentari tas-
7 ta' Novembru 2010,

– wara li kkunsidra r-riżoluzzjoni tiegħu tal-20 ta' Mejju 2010 dwar il-Ħtieġa għal Strateġija
tal-UE għall-Kawkasu tan-Nofsinhar,

– wara li kkunsidra l-Komunikazzjoni Konġunta dwar ‘Reazzjoni ġdida għal viċinat li qed 
jinbidel’ tal-25 ta' Mejju 2011,

– wara li kkunsidra r-riżoluzzjonijiet tiegħu dwar ir-reviżjoni tal-Politika Ewropea tal-
Viċinat adottati fis-7 ta’ April 2011 (Dimensjoni tal-Lvant) u fl-14 ta’ Diċembru 2011, 

– wara li kkunsidra r-Rapport ta’ Progress tal-Kummissjoni dwar l-Azerbajġan adottat fil-
25 ta' Mejju 2011, 

– wara li kkunsidra r-Rapport Speċjali Nru. 13/2010 tal-Qorti Ewropea tal-Awdituri dwar ir-
riżultati tal-Istrument Ewropew ta' Viċinat u Sħubija (ENPI) fil-Kawkasu tan-Nofsinhar,

– wara li kkunsidra l-Artikoli 90(4) u 48 tar-Regoli ta' Proċedura tiegħu,

– wara li kkunsidra r-rapport tal-Kumitat għall-Affarijiet Barranin (A7-0037/2012),

A. billi l-Azerbajġan għandu rwol importanti fil-kuntest tas-Sħubija tal-Lvant tal-Unjoni 
Ewropea, u billi l-livell tat-tkabbir ekonomiku li l-Azerbajġan kellu f’dawn l-aħħar snin 
kien wieħed notevoli; 

B. billi l-Azerbajġan sar fornitur importanti tal-enerġija għall-UE u l-UE hija suq tal-enerġija 
importanti għall-Azerbajġan;

C. billi s-Sħubija tal-Lvant tipprovdi l-qafas politiku għat-tisħiħ ta’ relazzjonijiet bilaterali 
permezz ta’ Ftehimiet ta' Assoċjazzjoni ġodda, filwaqt li tikkunsidra s-sitwazzjoni 
speċifika, il-benefiċċji reċiproċi u l-ambizzjonijiet tal-UE u tal-pajjiż sieħeb; 

D. billi l-Ftehimiet ta’ Assoċjazzjoni jikkostitwixxu l-qafas xieraq sabiex jissaħħu r-
relazzjonijiet, permezz tat-tisħiħ ta’ assoċjazzjoni politika, integrazzjoni ekonomika u 
approssimazzjoni legali mal-UE u permezz tal-iżvilupp ta’ relazzjonijiet kulturali;  

E. billi l-Unjoni Ewropea poġġiet id-drittijiet tal-bniedem u d-demokrazija bħala aspett 
ċentrali tal-ENP;

F. billi l-impenn attiv tal-Azerbajġan favur valuri u prinċipji komuni, inklużi d-demokrazija, 
l-istat tad-dritt, tmexxija tajba u rispett għad-drittijiet tal-bniedem, huwa essenzjali biex il-
proċess ikompli miexi u sabiex jassigura li n-negozjati u l-implimentazzjoni sussegwenti 
ta’ Ftehim ta’ Assoċjazzjoni jkunu ta’ sinifikat; 

G. billi l-Ftehim ta’ Assoċjazzjoni għandu jwassal għal benefiċċji u opportunitajiet tanġibbli 
għan-nies tal-Azerbajġan u tal-Unjoni Ewropea;

H. billi kunflitti li ma nstabitx soluzzjoni għalihom qed idgħajfu l-istabilità u l-iżvilupp tal-
Azerbajġan u tar-reġjun tal-Kawkasu tan-Nofsinhar; billi fil-Komunikazzjoni Konġunta 
tagħha dwar ‘Reazzjoni ġdida għal viċinat li qed jinbidel’ l-UE ddikjarat l-ambizzjoni 
tagħha li jkollha sehem aktar proattiv fir-riżoluzzjoni tal-kunflitti fin-Nofsinhar tal-
Kawkasu; 

I. billi l-ħatra tal-Azerbajġan fil-Kunsill tas-Sigurtà tan-Nazzjonijiet Uniti għall-perjodu 
2012-2013 toffri opportunità tajba għal aktar konsultazzjoni u allinjament tal-politiki tal-
pajjiż mad-dikjarazzjonijiet tal-Politika Estera u ta’ Sigurtà Komuni (CFSP) tal-UE; 

1. Jindirizza r-rakkomandazzjonijiet li ġejjin lill-Kunsill, lill-Kummissjoni u lis-Servizz 

Ewropew għall-Azzjoni Esterna: huma għandhom: 

(a) jassiguraw li l-Ftehim ta’ Assoċjazzjoni jkun qafas komplet u li jħares ’il quddiem għall-
iżvilupp futur tar-relazzjonijiet mal-Azerbajġan, qafas li jsaħħaħ il-konverġenza politika u 
jirrifletti r-relazzjoni li l-Unjoni Ewropea u l-Azerbajġan iddeċidew li jiżviluppaw;

(b) jinkorporaw fil-Ftehim ta’ Assoċjazzjoni klawsoli u punti ta’ riferiment dwar il-
protezzjoni u l-promozzjoni tad-drittijiet tal-bniedem li jirriflettu l-prinċipji u d-drittijiet 
imnaqqxa fil-Kostituzzjoni tal-Azerbajġan u l-ogħla standards internazzjonali u Ewropej, 
billi jitfassal kemm hu possibbli fuq l-oqsfa tal-Kunsill tal-Ewropa u tal-OSCE; 
jassiguraw li n-negozjati jikkunsidraw b’mod sħiħ il-bżonn li jħarsu d-drittijiet u l-
għajxien ta’ persuni spustati fil-pajjiż tagħhom; 

(c) jenfasizzaw fil-Ftehim ta’ Assoċjazzjoni l-importanza li jiġu garantiti d-drittijiet u l-
libertajiet fundamentali taċ-ċittadini, l-iżvilupp ta' soċjetà ċivili, l-istat tad-dritt, il-ġlieda 
kontinwa kontra l-korruzzjoni, il-pluraliżmu politiku u l-indipendenza tal-mezzi tax-
xandir u tal-ġudikatura;

(d) iwasslu l-objettivi tal-Ftehim ta’ Assoċjazzjoni f’konformità mal-Komunikazzjoni 
Konġunta dwar reazzjoni mġedda fir-rigward ta’ viċinat li qed jinbidel, b’hekk jippermettu 
li l-organizzazzjonijiet tas-soċjetà ċivili fl-Azerbajġan iwettqu monitoraġġ intern tar-riformi 
u l-impenji tal-gvern, u jassiguraw li l-gvern jinżamm aktar responsabbli għalihom; 

(e) jassiguraw li l-Ftehim ta’ Assoċjazzjoni ikun konsistenti mal-prinċipji tal-liġi 
internazzjonali - b’mod partikolari, in-nuqqas tal-użu tal-forza, l-awtodeterminazzjoni u l-
integrità territorjali - u li l-Ftehim, la darba jkun konkluż, japplika għat-territorju sħiħ tal-
Azerbajġan; 

(f) isaħħu l-kapaċità tal-Unjoni Ewropea li ssolvi l-kunflitti, inter alia billi jappoġġjaw l-
isforzi tal-grupp ta’ Minsk u jwittu t-triq għall-implimentazzjoni ta’ miżuri li jkattru l-
fiduċja, hekk kif miftiehem mal-Presidenti kemm tal-Ażerbajġan kif ukoll tal-Armenja; 

(g) jenfasizzaw il-bżonn li jsir użu mill-Ftehim ta’ Assoċjazzjoni bħala pjattaforma li 
tinkuraġġixxi sinerġiji u koperazzjoni reġjonali bit-twaqqif ta’ kundizzjonijiet ekwi għat-
tliet pajjiżi fil-Kawkasu tan-Nofsinhar;  

(h) jassiguraw li l-komponent kummerċjali tal-Ftehim ta’ Assoċjazzjoni jista’ jiġi mtejjeb għal 
Żona ta’ Kummerċ Ħieles Profonda u Komprensiva hekk kif l-Azerbajġan jilħaq il-
kondizzjonijiet kollha meħtieġa, inkluża l-adeżjoni fid-WTO; għal dak il-għan, jipprovdu l-
assistenza teknika neċessarja sabiex iħejju l-Azerbajġan għan-negozjati u jinkuraġġixxu l-
adozzjoni tar-riformi meħtieġa;

(i) jinsistu mal-Azerbajġan sabiex jirratifika l-Istatut ta' Ruma tal-Qorti Kriminali 
Internazzjonali;

(j) jassiguraw negozjati dwar faċilitazzjoni tal-viża u ftehimiet ta’ riammissjoni sabiex jiġu 
promossi kuntatti bejn il-persuni u sabiex il-mobilità taż-żgħażagħ u tal-istudenti tiġi 
trattata bħala prijorità; jikkontribwixxu fil-ġlieda kontra l-immigrazzjoni illegali; 
jassiguraw li d-dispożizzjonijiet dwar l-ażil huma kompletament konformi mal-obbligi u l-

impenji internazzjonali u mal-istandards tal-UE, b’mod speċjali fil-qasam tad-drittijiet tal-
bniedem;

(k) jinkuraġġixxu koperazzjoni settorjali wiesgħa bejn l-UE u l-Azerbajġan; b’mod partikolari, 
jikkjarifikaw il-benefiċċji ta’ konverġenza regolatorja u jippromwovuhom;

(l) ikattru t-trasparenza fl-immaniġġjar tal-finanzi pubbliċi u titjib fil-leġiżlazzjoni tal-
akkwist pubbliku sabiex jikkontribwixxu b’mod sinifikattiv favur tmexxija tajba u teħid 
ta’ deċiżjonijiet trasparenti; 

(m)jieħdu l-azzjoni neċessarja sabiex fil-Ftehim ta’ Assoċjazzjoni jinkorporaw dispożizzjonijiet 
li jippermettu li l-Ażerbajġan jipparteċipa fi programmi u aġenziji tal-Komunità, bħala 
għodda li tippromwovi integrazzjoni Ewropea f’kull livell;

(n) jenfasizzaw il-bżonn ta’ ekonomija sostenibbli, anke bit-tisħiħ tad-diversifikazzjoni 
tagħha; jippromwovu aktar ftuħ u trasparenza fis-settur tal-enerġija u jassiguraw li l-
iżvilupp tiegħu jiġi esegwit skont standards ambjentali internazzjonali; jappoġġjaw l-
iżvilupp ta’ suq tal-enerġija rinnovabbli;

(o) jinkorporaw fil-Ftehim ta’ Assoċazzjoni dimensjoni parlamentari qawwija li twassal għall-
involviment sħiħ tal-Milli Mejlis u tal-Parlament Ewropew; 

(p) jinvolvu b’mod sħiħ lill-Parlament Ewropew fl-implimentazzjoni u l-monitoraġġ tal-Ftehim 
ta’ Assoċjazzjoni; jistabbilixxu punti ċari ta’ riferiment għall-implimentazzjoni tal-Ftehim 
ta' Assoċjazzjoni u jipprovdu mekkaniżmi ta' monitoraġġ, inkluż il-preżentazzjoni ta' 
rapporti regolari lill-Parlament Ewropew; 

(q) jipprovdu assistenza finanzjarja u teknika speċifika lill-Azerbajġan sabiex jassiguraw li hu 
jkun jista' jissodisfa l-impenji li ġejjin min-negozjati dwar il-Ftehim ta' Assoċjazzjoni u l-
implimentazzjoni sħiħa tiegħu, billi jkomplu joffru Programmi Komprensivi għall-Bini tal-
Istituzzjonijiet; 

(r) jinkoraġġixxu lit-tim tan-negozjati tal-UE sabiex ikompli jikkopera mal-Parlament
Ewropew, billi jipprovdi informazzjoni kontinwa, sostnuta bid-dokumentazzjoni, dwar il-
progress tan-negozjati, skont l-Artikolu 218(10) tat-TFUE, li jiddikjara li l-Parlament 
għandu jinżamm informat immedjatament u kompletament fl-istadji kollha tal-proċedura;

2. Jagħti istruzzjonijiet lill-President tiegħu sabiex jgħaddi din ir-riżoluzzjoni li fiha r-
rakkomandazzjonijiet tal-Parlament Ewropew lill-Kunsill, lill-Kummissjoni, lis-Servizz 
Ewropew għall-Azzjoni Esterna u l-Azerbajġan.


